
Magtiis kayo sapagkat tunay na walang dumarating
na isang panahon malibang ang matapos nito ay
higit na masama kaysa rito hanggang sa makatagpo
ninyo ang Panginoon ninyo.

Ayon kay Az-Zubayr bin " Adiy na nagsabi: Pinuntahan namin si Anas bin Malik, malugod
si Allah sa kanya, at idinaing namin sa kanya ang dinaranas namin mula kay Al-Hajjaj
kaya nagsabi siya: "Magtiis kayo sapagkat tunay na walang dumarating na isang
panahon malibang ang matapos nito ay higit na masama kaysa rito hanggang sa
makatagpo ninyo ang Panginoon ninyo." Narinig ko ito mula sa Propeta ninyo, pagpalain

siya ni Allah at pangalagaan.
[Tumpak] [Isinaysay ito ni Imam Al-Bukhariy]

Pumunta si Az-Zubayr bin “Adiy, at may kasama siyang isang pangkat, kay Anas bin Malik,
malugod si Allah sa kanya, ang alila ng Sugo ni Allah, pagpalain siya ni Allah at pangalagaan.
Idinadaing nila sa kanya ang dinaranas nila mula kay Al-Hajjaj bin Yusuf Ath-Thaqgafly, isa sa
mga pinuno ng mga khalifah ng angkang Umayyah. Siya ay kilala sa kawalang-katarungan at
pagpapadanak ng mga dugo. Siya ay mapaniil, mapagmatigas. Inutusan sila ni Anas,
malugod si Allah sa kanya, na magtiis sa pang-aapi ng mga pinuno. Ipinabatid niya sa kanila
na walang darating sa mga tao na isang panahon malibang ang kasunod nito ay higit na
masama kaysa rito hanggang sa makatagpo nila ang Panginoon nila, at na ito ay narinig niya
mula sa Sugo ni Allah, pagpalain siya ni Allah at pangalagaan. Ang kasamaang tinutukoy ay
hindi kasamaang lubusan at pangkalahatan, bagkus ito ay maaaring maging isang kasamaan
sa ilan sa mga kalagayan at maging isang kabutihan sa ibang mga kalagayan.

